
சிறைச்சாலைச் சமையல் அறையின் புகைப் போக்கி அருகே இருந்தது. அதனின்று எழும் புகை ஜவஹரின் அறைக்குள் வந்து சூழ்ந்துக் கொள்ளும். மூச்சுத் திணறச் செய்யும். நாள் முழுவதும் தொந்தரவு கொடுக்கும். தொந்தரவு! ஓயாத தொந்தரவு அப்பா ! அப்பா ! ரொம்பவும் சங்கடப்பட்டார் ஜவஹர்.

அறையை விட்டு வெளியே வர முடியுமா ? முடியாது. கை கால்களை வீசி நடக்க முடியுமா ? முடியாது. ஏன் ?

அதற்கு அதிகாரிகள் அனுமதி தரவில்லையே !

எனவே நாள் முழுவதும் அந்த அறைக்குள்ளே அடைப்பட்டு கிடந்தார் ஜவஹர்.

மிருகக் காட்சி சாலையிலே இரும்பு கம்பிகள் போடப்பட்ட கூண்டுக்குள்ளே அடைக்கப்பட்டு அங்கும் இங்கும் சுற்றிவரும் கரடியை எண்ணிப் பார்த்தார் ஜவஹர். தம்மை அதனுடன் ஒப்பிட்டு பார்த்தார்: நகைத்தார்.

சிறைச்சாலை மதில்களின் பொந்து ஒன்றிலே கூடுகட்டி இருந்தது குருவி ஒன்று முட்டையிட்டது; குஞ்சு பொரித்தது தாய்க் குருவியையும் குஞ்சுகளையும் நோக்குவார் ஜவஹர். நீண்ட நேரம் கவனிப்பார் ; குஞ்சுகளிடம் சிந்தை பறி கொடுப்பார். தம்மை மறந்திருப்பார்.

இருண்ட சூழ்நிலையிலே இது ஒரு சிறிய ஒளியாக அமைந்தது.

இப்படியாக ஜவஹரின் சிறை வாழ்க்கை நத்தை போல் ஊர்ந்து சென்று கொண்டிருந்தது.

ஆனால் அதே சமயத்திலே சிறைச் சாலைக்கு வெளியே என்ன நடந்தது ? மாறுதல், மாறுதல், புரட்சிகரமான மாறுதல் !

